
মাধৱে বেলন্ত উঠা উঠা প্ৰাণসখি।

আমি আসি ভৈলো হেৰা তোমাক নেদেখি॥

তোমাৰ জননী কুন্তী আৰু ভীমসেন।

উঠি কেনে নামাতা আছস মৰা যেন॥৫৩০

পাশ চাপি দেখিলন্ত অৰ্জ্জুনৰ মৃত্যুক।

কোনে কৰিলেক হেন সখি অৰ্জ্জুনক॥

হেন শুনি ভীমসেন মাতিলা দুনাই।

তোমাৰ কি ভৈল পুছিবাৰো ঠাই নাই॥৫৩১

ভীমসেন বচন শুনিয়া মনে শোক।

কোনে কৰিলেক হেন দৰশিয়ো মোক॥

তোমাৰ প্ৰসাদে অৰ্জ্জুনৰ পাইলো হেতু।

এহি হয় নয় কৰ্ণসুত বৃষকেতু॥৫৩২

তোমাৰ সন্তাপে কুন্তী আছয় অহিত।

কোনে মাৰিলেক হেন সমৰ ভূমিত॥

সুৰাসুৰ নৰে যাক নুহিকয় সম।

আজি তোক কেনমতে ধৰিলেক যম॥৫৩৩

এতেকতে বব্ৰুবাহে লভিলা চেতন।

দেখন্ত পুৰুষ দুই আতি বিতোপন॥







কামদেৱৰ দ্বাৰা কুন্তী-ভীম আদিৰ লগত বব্ৰুবাহনৰ পৰিচয়






বন্দীৰূপে কামদেৱ সেহি থানে আছে।

ৰাজাক বিশেষ কৰি চিনাইলন্ত পাচে॥৫৩৪

